
 Emakumeen irudi distortsionatua 

Emakume irakiarra, Iraken nahiz erbestean, pobre eta prostituzioari lotua agertu dute hainbat hedabidek, eta irudi horrek emakume hezi eta borrokalaria estaltzen du. 

Varoub Akram Ali 

Damasko 

Iraken okupazioak, beste hainbat ondorioren artean, hilak, zaurituak, desplazatuak eta errefuxiatuak eragin ditu, baita azpiegituren nahiz egitura sozial, politiko eta ekonomikoen suntsitzea ere. Zibilak dira gehien sufritzen ari direnak, eta emakumea da horien artean biktima nagusietako bat. Bi bider da biktima: irakiar gisa eta emakume gisa. Egoerak eta kasu batzuetan gizonezkoek behartuta, familia aurrera atera ahal izateko lehengo lanak utzi eta etxean buru-belarri lanean edota prostituzioan ari dira emakume asko eta asko. Baina errealitate hori existitzen bada ere, zenbait hedabideren jokaera okerra eta hanpatua da. Gainera, Emakume Langilearen Nazioarteko Egunaren kariaz, «emakume irakiarrentzako krisi nazionala» salatzen duen txostena kaleratu zuen Women for Women taldeak. 

AEBetako armadak, Erresuma Batua, Australia, Espainia, Italia, Polonia eta beste batzuen parte-hartzeaz eta laguntzaz, 2003ko martxoaren 20an hasitako okupazioak 4.000.000 irakiarren desplazamendua behartu du, bai Irak barruan bai atzerrian. Siria da errefuxiatu gehien hartu dituena (1,5 milioi), komunitate arabiarrarekiko ate irekien politikaren bidez. 

Horiek hala, errefuxiatu irakiarren komunitatean kezka sortu du Siriako hedabideek emakume irakiarrari ematen dioten tratamendua, zehazki prostituzioaren ingurukoa. Hain zuzen ere, emakume irakiarrak lotzen dituzte azkenaldiko prostituzioaren fenomenoarekin, biak lotuta baleude bezala. 

Irakeko Errefuxiatuen Elkartearen Damaskoko egoitzan (Irakeko Etxea) Siriako eta Irakeko irakasle, kazetari eta gobernuz kanpoko erakundeetako kide batzuek emakume irakiar errefuxiatuen egoera aztertu dute. Irakeko Etxeko zuzendari Abdel Karim Aiuburi kexu agertu da: «Emakume irakiarrek beren gorputzak saltzen dituztela esan zuten Sharkia, Arabia eta Hurra kateek. Antza, baimena zuten emakume irakiarren prostituzioa jendaurrean jorratzeko». 

«Emakume horiek lan horretan hasi baziren, behar gorriak zituztelako da; senideak galdu zituztelako, hilketa nahiz bahiketetan», azaldu du. «Galdera da: zergatik landu zuten hedabideek gai hori era ezegokian, eta non dago Irakeko Gobernua auzi hori konpontzeko, non daude Irakeko gobernuz kanpoko erakundeak, 5.000 baino gehiago izaki? Ez dago dudarik emakume irakiar batzuk prostituzioan ari direla, baina hedabideek puztu egiten dute». 

Maha Alhadizi emakume irakiar eta Zientzia Politikoetan doktorea da. Duela gutxi Alfons Comin Saria eman zioten Bartzelonan (Herrialde Katalanak). Haren esanetan, Irakeko emakumeak oso rol garrantzitsua dauka Irakeko gizartean, eta horrexegatik izan da okupazioaren jomuga. 

Dioenez, okupazioaren xedea herri oso baten kultura eta ohiturak suntsitzea da. «Emakume irakiarrek behar ekonomikoak pairatzen dituzte, langabeziagatik eta haien laguntza diren gizonezkoen hilketengatik, baina aterabideak aurkitu behar ditugu. Alta, ez da ahaztu behar emakume irakiarrak gerra eta bahimendu garaietan izan duen rol ohoragarria». 

EMAKUMEA, OKUPAZIOAREN JOMUGA. Era berean, Emakumearen Borondatea Irakeko elkarteko presidente Hana Ibrahimek nabarmendu du indarkeriak emakumeak gogor jo dituela. Hala, gogoan izan ditu frankotiratzaileek Falujan (Irak) hildako 72 emakumeak, Abu Graibeko espetxetik igarotako emakumezko presoak eta Mahmudija herriko Aber neskatxaren kasua. Familiarekin batera hil zuten soldaduek, bortxatu ondoren. 

Ibrahimen hitzetan, prostituzioaren merkatuak existitu, existitzen du, eta han emakume errumaniarrak, errusiarrak, marokoarrak, libanoarrak eta siriarrak aritzen dira, baina kexu da soilik emakume irakiarrez mintzo direla. «Seguru nago Haifa Uahba kantaria Siriara etortzen bada, mundu guztiak agurtu egingo duela. Baina gu, irakiarrok, hemen gaudenean beti gure bizkarrean kauliyya-ren irudia daukagu». Kauliyya dialekto irakiarreko hitza da, ijitoen komunitatea izendatzeko, baina maiz prostitutari erreferentzia egiteko erabiltzen dute. 

Irakeko komunikabideek ere emakumearen irudian duten erantzukizuna izan du hizpide Emakumearen Borondateko presidenteak: «Alzaman, As Sabbah, Al Jadid eta beste egunkari batzuek honako argazkia errepikatzen dute: AEBetako tanke bat, soldadu bat eta abaia -burua eta gorputza estaltzen dituen oihal beltza- jantzia duen emakume irakiar pobre bat, soldaduaren eskuko telefonoa erabiltzen, irribarretsu. Soldadua milaka kilometrotatik hura laguntzera etorri izan balitz bezala». Egunkari horrek milaka ale dohainik banatzen ditu. «Guk, aldiz, atez ate ibili behar izaten dugu gure idazkiak argitaratzeko dirua lortzeko». 

Ibrahimek erantsi duenez, Irakeko komunikabideak okupazioaren zerbitzura daude, eta kazetariei eta gobernuz kanpoko erakundeei arduraz jokatzeko eskatu die. Halaber, emakumeak erresistentzian eta langile gisa jokatzen duen rola nabarmendu du. 

Siriako Emakumeari Laguntzeko Batzordeko kide Lina Taklak emakume irakiarraren irudi distortsionatua salatu du: «Irakeko emakumeak Sirian duen irudia dantzariarena da; ez dut deus arte horren aurka. Irakeko emakumeen rola azaltzean akatsak egiten ditugu, bereziki emakume hezi eta jantziari dagokionez». 

SALAKETA GEHIAGO SIRIAN ETA IRAKEN. Ubaba Kailani ere Siriako Emakumea Laguntzeko Batzordeko kidea da. Haren hitzetan, Siriak duen prostituzio merkatua nagusiki Persiako Golkoko herrialdeetara bideratua dago, eta errealitate hori «babestua eta lagundua» dago. 

Bestalde, Iraken, Women For Women International erakundeak (Emakumeak Emakumeentzat) hil honetan txosten batean salatu duenez, AEBen inbasioaren aurretik «nolabaiteko autonomia eta segurtasuna» zuten emakume irakiarrek; «baina okupazioaz geroztik indarkeria, buruzagitza gorabeheratsua eta azpiegitura eskasari egin behar diete aurre». 

«Bost urte dira AEBek Irak inbaditu zutenetik; oraindik inor ez du emakumeek -populazioaren masa handi hori- arazoak konpontzeaz esan dezaketena entzun», nabarmendu du erakundeko ordezkari Zainab Salbik. 

Erakundeak eginiko inkesten arabera, emakumeen %26,9 soilik dira baikor Iraken geroaz; 2004ko inkestan %90,6 ziren. Gainera, %63,9k diote haien aurkako indarkeria hazi egin dela; %76,2ren esanetan, beren familiako neskatilei ez zaie eskolara joaten uzten. Halaber, %68,3k uste dute haientzako lan aukeren egoera «txarra» dela, eta %43,6k diote agintariek ez dituztela emakumearen egoera eta arazoak aintzat hartzen. 

«Irakeko emakumeen rola azaltzean akatsak egiten ditugu, bereziki emakume heziari dagokionez» 

Lina TakLa 

Siriako emakumeari laguntzeko batzordekoa 

«Ez da ahaztu behar emakume irakiarrak gerra eta bahimendu garaietan izan duen rol ohoragarria» 

Maha Alhadizi 

Zientzia politikoetan doktorea, irakiarra 

«Irak inbaditu zutenetik inork ez du entzun arazoak konpontzeaz emakumeek esan dezaketena» 

Zainab Salbi 

Women for Women taldeko ordezkaria 

Zenbakia 

3.000.000 

Irakeko emakume alargunak. Emakumearen Borondatea elkartearen arabera, Iraken hiru milioi emakume alargun daude, bost milioi umezurtz (neskak eta mutilak), %70ko langabezia -langabetuen %90 emakumezkoak-, eta 250.000 preso, horietatik 10.000 emakumezkoak. 

